JESUSEN JARRAITZAILEAK

Hona hemen Nazareteko Jesusen jarraitzaile bat; jakin, ez dakigu ziur non eta noiz jaio zen; jatorriz euskalduna zela. Batzuen ustez, bere izena Loinazko Martin da eta Beasainen jaio omen zen (Gipuzkoan), 1566. urte aldera. Beste batzuen ustez, Martin Agirre zen bere izena eta Bergarako semea izan zen (Gipuzkoa) eta bere jaiotza 1567. urte aldera. Gaur egun Gipuzkoako bi hirietan da goraldua eta ospatua. Dakigunez, 30 urte zeuzkala hil zen eta bere heriotzaren berria Europara iritsi zenean, IGOKUNDEKO MARTIN martiriaren izena asko zabaldu zen, bere biografiaren lehen urratsak jarriz.

Hona hemen Igokundeko Martinen biografian jasotako lehenengo berriak: Alcala-ko Unibertsitatean sartu zela, Arteak (filosofia) eta Teologia ikastera. Teologia ikasten zela, frantziskotar izateko deia sentitu zuen eta Ordena horretan sartu zen 1585. urtean. Guadalajaran, Auñon-go San Sebastián-go nobiziadu etxean hasi zuen bide berria. Igonkundeko Martin ez zen bere benetako izena, erlijioso bizitzan frantziskotar abitua janztean erantsitakoa baizik, 1586. urteko maiatzaren 17an.

Erlijioso bizitzako profesa ondoren, Madril-go San Bernardino komentuan jarraitu zituen bere ikasketak. Badirudi hemen sortu zitzaiola MISIOLARI izateko bokazioa. 1590. urtean apaiz ordenatu zen, bere ikasketak amaitu ondoren. Ikasteko zeukan dohaina eta erlijioso jakintsuaren izen handiari esker, komentuan bertan hartu zuen filosofiako irakasle izateko agindua, ordenatu eta berehala. Filosofia irakaskintzan urte bete igaro zueneko, Alcala de Henares-ko Santo Angel Komentura aldatu zuten, lanbide berdinean jarraitzeko.
Misioetara joateko baimena eskatu zuen, eta Santo Angel de Alcala-ko komentutik México-ra aldatu zen; hemen ere teologia eta filosofia irakasten jarri zuten Churubusco-ko komentuan. Handik Filipinas-era aldatu zen, Luzon komentuan irakasle jarraituz.
1596. urtearen hasieran, Martin Janpon-go misioetara joan zen, bere ikasle izan zen Frantzisko Blanco gaztearekin. Nagasaki hirian egun batzuk eman ondoren, biak jo zuten Kioto-ra, Miyakon dagoen komentura. Miyakon ikasi zuen Martinek japoniar hizkuntza eta berehala sartu zen ebanjelizatze lanean, batez ere, gaixoen zerbitzura. Kioto-tik Osaka-ra aldatu zen, bertako komentuko nagusi bezala. Baina bere ebanjelizatze lanari uko egin gabe.

Hala eta guztiz ere, 1596. urtearen azken aldera, Igokundeko Martin lurralde hartan urte bete ere ez zegoela, japoniar agintarien erasoaldi zitala sortu zen kristauen aurka. Martin atxilotu zuten beste frantziskotar hirugarren ordenakoekin batera: Joaquin Saccakibara, Tomas eta Antonio Kosaki, 15 eta 13 urteko gazteak. Santiago Kisai, Pablo Miki eta Juan Soan de Goto jesuitekin batera Mesaco-ra eraman zituzten, lehendik preso zeuden kristauen artera. Nagasaki-ra eraman zituzten eta bertan gurutziltzatu beste 25 lagunekin batera. Testiguen esanera, 116. salmoa otoiztuz hil zen: “Herrialde guztiak gora ezazue Jauna”.
JAUNAREN HITZAREN ARGITAN

EBANJELIOA: Mateo 28, 16-20

Aldi hartan, hamaika ikasleak Galileara joan ziren, Jesusek aurrez agindu zien mendira. Hura ikusi zutenean, ahuspez agur egin zioten; batzuk, ordea, zalantzan zeuden.
Eta Jesusek, hurbildurik, honela hitz egin zien:
- «Aginpide oso-osoa eman zait Niri zeru-lurretan. Zoazte eta egin ikasleak herrialde guztietatik; bataia itzazue Aitaren, eta Semearen, eta Espiritu Santuaren izenean, eta erakutsi haiei, Nik agindu dizuedan guztia betetzen.
Begira, Ni zuekin nauzue egunero, munduaren azken-egunera arte».

GAUR GURE TXANDA

Gauzak ikuspegi zabalagoan hartuta, historian zehar kristau elkarteak izan dituen aukerak eta jarrerak hobeki ezagutu eta aztertuko ditugu; izan ere, bere erromesaldi zabal luzean ezin kontatu ahala heroi agertuko zaizkigu, batzuk izen handiz ezagunak; beste batzuk, ordea, apalak eta itzalpean bezala. Baina hori bai, gero: Nazareteko Jesus Maisuarekin liluratuak eta bere bizi-egitasmoa BERAIENTZAT hartu eta bizi izan dutenak, horregatik diren eta daukaten guztia oso-osoan emateraino.

Izan, zein da haien bizitzako oinarrizko arrazoia eta horrelako aukerak egiteko argibidea? Begibistan dago: halako egunen baten Maisuaren agindua jaso zuten INDARREZ (“Zoazte eta egin ikasleak herrialde guztietan, bataiatuz...”); horrez gainera, eta batez ere, haien bizitzak BARRUTIK eta BETIKO eraginda utzi dizkien hitz liluragarriak eraginda: “Gogoan izan, Ni zuekin nagoela egunoro, munduaren azkenera arte”.
“BIDALIAK” bai, baina “LAGUNTZA” eta guzti: hona hemen hainbeste bizitzen KLABE eragingarriak, dena emateraino eraman dituztenak. Ondorengo “zehaztasun txikiak” non, noiz, nola... ez daukate gora handirik. Horregatik han edo hemen jaio zela; ez dakit zergatik eraman zutela hara edo hona, ez daukate inolako garrantzirik.

Hauxe gertatzen zaigu gaur eta gure arteko elizetan pozik eta gustura ospatzen dugu. IGOKUNDEKO SAN MARTIN Nazareteko Jesusen jarraipenean eredu argia dugu. “Misiolari izan nahia”, baliteke garai hartako “mistika” girokoa izatea eta Maisu eta Jaunaren antzekoago izateko aukera bat izatea. Hauxe da gure herriko seme eta frantziskotar erlijioso gazte honi eragin ziona eta bere sendi eta ingurugiroan bereganatu zuena. Honexek guri ere eragiten digu gaur, bestelako zehaztasunak alde batera utzita.

Ebanjelioko “mistikak” indar erakargarria zeukan (GAUR ere badu ta), eta giro bakoitzean adierazpen zehatz eta erradikalak hartzen ditu, bere sinismenaren testigutzan eta Nazareteko Maisuaren jarraipenean bizia emateraino. Hemen, eta hementxe bakarrik, aurkitu genezake hainbesteko ausardiaren KLABEA. Gizaseme eta emakume askoren testigantza da esandakoaren ezaugarria eta guretzat....ERAGINGARRI!
Egia esan, gaur egun, beharbada, ez dago sinismen-testigantzarako giro berdina, ezta martiritzarako ere. Baina Ebanjelioaren indarrak DEITU eta BIDALTZEN du ebanjelizatze alor berdinera... hori hor dago!
GAUR ere gizon eta emakumek, gazte eta helduk, han-hemen DEI eta BIDALKETA berdina sentitzen dute, eta bidean jartzen dira. Seguru asko eskaintza eta iragarpen hori “beste era” baten bizi eta agertuko dute..., baina MEZUA berbera da, Ebanjelioa eta bere barruko indarra hutsera joan ez direlako, eta egingo direnik ere ez dirudi.

GAUR, HEMEN, GURE ARTEAN, benetako gizon eta emakume MISIOLARIEN beharrizan itzela dugu, beste lurralde batzuetara zabaltzeko, edo eta gure kultur giroan, hain nahastetsua izanda ere, Nazareteko Jesusen Berri Onaren mezu askatzailearen TESTIGUAK.

Hori dela eta, ez dago zertan historian atzera begira jarri, horrelako testiguak aurkitzeko; haiek egindakoaz gogoberotuta, gure begirada aurrean dugun mundura zuzentzeko da, bertatik datorkigun DEI SUTSUA jaso eta aurreko belaunaldiak egindako apustuan gaur guk hemen jarraitzeko. Gaur, beste era bateko bide eta jarrerak hartuz, baina Ebanjelioaren indarra argi eta garbi IRAGARRI beharra dugu.
Igokundeko San Martinen jaia ospatzeak eragin eta bultzatuko al gaitu ALOR ZORAGARRI horretara! Gaurko gure munduak ere behar du eta... benetan, gero! Gure mundu hau ere ZERBAITEN egarri da, bere sakoneko nahi biziak asetzeko eta... ez daki zein bidetik jo!

Aukera ederra susmatzeko, geure gain hartzeko eta gogoz eta grina biziz Jaunaren mahastian “lan egiteko”. Izan bihotz!

OTOITZA

Izaki guztien Jainko eta Aita,

guztientzat on guztiak nahi dituzuna

bizi-zentzuz beterik bizi daitezen,

eta horrela BETETASUNA lor dezaten,

gutariko bakoitzarentzat Zuk horixe nahi baituzu.

Aita,

gaur zure misiolari eta ebanjelizatzaile 

IGOKUNDEKO SAN MARTINEN jaia 

maiteki ospatzean,

emaguzu Ebanjelioaren barru-indarrez bete gaitezela,

han edo hemen, 
Berri Onaren testigu sinisgarri izan gaitezen,

eta BIZIA maite duen Jainko eta Aitatzat guztiak onartu zaitzaten,

Zuk seme-alaba guztientzat horixe nahi baituzu.
OTOITZALDIA
BIDALIAREN OTOITZA
Zoazte mundu guztira...
Hitz hauek niretzat esanak dira.
Zuk hasitakoaren jarraitzaile naiz.
Misioan zure kide naiz.
Eskerrik asko, Jesus; zure konfiantzaz hunkituta nago.
Egitekoa ugaria da eta langile gutxi.
Euretariko bat izan nahi dut.
Pertsona asko jausita aurkitzen dira eta aldamenetik pasatzen gara.
Samariar ona izan nahi dut.
Bihotz berritu nazazu
zure Barri Ona iragartzeko gai izan nadin.
AUSARDIA emadazu.
Norberekoi eta ezkor agertzen den mundu honen erdian,
beldur naiz eta lotsatu egiten naiz.
ITXAROPENA emadazu.
Beldurtia eta itxia den gizarte honen erdian,
nik ere konfiantza gutxi dut pertsonengan.
MAITASUNA emadazu.
Hotza eta solidaritatea falta den lur honetan,
nik ere maitasun gutxi sentitzen dut.
IRAUPENA emadazu.
Erreza eta azalekoa den giro honetan,
ni ere errez nekatzen naiz.
Bihotz berritu nazazu,
zure Barri Ona iragartzeko gai izan nadin.
Eskerrik asko, Jesus; zure konfiantzaz hunkituta nago.
BERTSOA

Igokundeko Martin dugu ta

ba dugu gaur zer jai egin,

pozaren pozez ospa dezagun

euskaldunok elkarrekin.

Gaur denok Martin zale,

“geurea da” ta bale...

Bergara eta Beasain.

Denok geurea dugu ta, gora

IGOKUNDEKO SAN MARTIN.

